
Тема: 
Антонимнарtc "Тема\: 
Антонимнар"
Дәрес темасы:
Антонимнар. Аларның тормышта һәм әдәбиятта кулланылышы.

Максатлар:
1.
Телдәге капма-каршы мәгънәдәге сүзләр һәм аларнын кулланылышы турында мәгълүмат бирү.

2.
Эзлекле фикер йөртү һәм иҗади сәләтне үстерү.

3.
Халык авыз иҗаты һәм әдәби әсәрләр аша әхлаклылык тәрбияләү.

Яңа термин-төшенчәләр: антоним, оксюморон, антитеза.

Дәрес барышы.1.
Актуальләштерү:
а) Табигать турында сөйләшү.

б) Капма-каршылыклар булмаган ил турында әкият.

2.
 Яңа тема:
а)
 Тормыштагы каршылыкларны табу. «Антоним» төшенчәсе.

б) Тактада һәм дәфтәрдә эш: бирелгән сүзләрнең антонимнарын табу. «Аңлатмалы сүзлек» һәм «Антонимнар» сүзлегеннән табып мисалларны баету (сүз төркемнәрен параллель билгеләү).

3. 
Ныгыту:
а) Мәкальләрдән антонимнарны табу, тәрбияви вазифасын ачыклау.

б) Ял минуты: антонимнар язылган карточкалар таратыла, капма-каршы парын табарга.

в)
 Шигырьләрдән антонимнарны табу. Вазифасын, сурәтләү чарасы буларак төрен ачыклау.

г)
Оксюмороннар белән таныштыру.

д) Терминнарны гомуми кабатлау: сорау-җавап.

4. Өй эше.
а) Белемнәрне практик куллану. Хикәя «Бүгенге һәм кичәге көн».

Дәрес конспекты. Актуальләштерү:
•
Исәнмесез, укучылар! Дәрескә әзерлекне тәмамладык.
Тәрәзәгә күз салыйк әле, бүген нинди матур көн. Соклангыч, шулай бит? Ә кичәге көн бүгенгедән аерыла идеме?

•
Җаваплар.

•
Әйе, еш кына без бу үзгәрешләрне сизмибез дә. Шул
турыда уйлап килгәндә, минем күңелгә менә мондый әкият килде. Тыңлап карагыз әле, әкияттә нинди гадәттән тыш вакыйгалар бар икән?

Борын-борын заманда

Ерак түгел Казаннан

Яшәгән ди кешеләр -

Бары да бер ишеләр.

Сәер булган ди алар:

Тумаган-үлмәгәннәр,

Еламый- көлмәгәннәр,

Йокламый-тормаганнар.

Мәктәпкә бармаганнар,

Өйгә дә кайтмаганнар,

Бик күңелсез ди монда:

Көн дә юк ди, төне дә

Гел бер төрле гомергә,

Шуңа күрә бу кешеләр

Яшь тә, карт та түгел ди,

Бу җирдә күптәннән инде

Яз да, көз дә булмый ди,

Кар да юк, ди- чирәм дә,

Эссе дә, салкын да түгел.
Уйлап карыйкмы бергә-

Ниләр җитми бу илгә?
Укучылар, бу ил кешеләренең яшәве нигә кызык түгел икән?

•
Җаваплар.

•
(Тактада язылган әкияттән алып, укучылар әйткән сүзләрне карау). Игътибар итегез әле, бу сүзләрнең мәгънәләре бер-берләренә мөнәсәбәттә нинди?
•
Капма-каршы.

•
Дөрес. Ә безнең тормышыбызда капма-каршылыклар
бармы?

•
Җаваплар.

Яңа тема:
• Телдәге капма-каршы мәгънәдәге сүзләрне «антонимнар»
дип атыйлар. Бүгенге дәресебезгә мондый максат куйыйк: «Капма-каршы мәгънәдәге сүзләрне таба белү, әдәби әсәрләрдә аларның кулланылышын ачыклау һәм антоним сүзләр белән иҗади эшләргә өйрәнү» (Дәфтәрләргә число, теманы язу). Ә хәзер ике укучы тактада язылган сүзләрнең сүз төркемнәрен билгеләргә
һәм мәгънәләренә каршы - антоним сүзләрне табарга тиешләр (Калганнар дәфтәрдә эшли).

Кояшлы-болытлы суык-җылы, эссе кыш- яз караңгы-якты 

килү-китү, ялгыш-дөрес, хак, җиңел-авыр, әкрен-тиз, җитез

югалту-табу, шатлык-кайгы, хәсрәт, каты-йомшак, калын-юка

киенү-чишенү, яңа-иске юаш-усал.

Әйдәгез хәзер бергәләп «Антонимнар сүзлеге» һәм «Татар теленең аңлатмалы сүзлегеннән» мисаллар белән мәгълүматларны баетыйк әле. (Сүзлекләр белән эш: «Антонимнар сүзлеген «укырга» өйрәнү, «Т.т. а.с.» антонимнар бирелеше)

Ныгыту:
Игътибар белән тактага карыйк әле. Укучылар монда мәкальләр язылган. Алар антоним сүзләргә корылган. Мәгънәләре турында сөйләшеп антонимнарның вазифаларын ачыклыйк әле.
-
Яхшы сүз сөендерер, 


Яман сүз көендер. 

-
Сабырлык -шатлык ачкычы, 


Ашыгу -үкенү ачкычы. 

-
Каты сүзгә тал сына, 

-
Йомшак сүзгә таш эри. 

-
Акыллыга - төпле сүз, 


Акылсызга-чүпле сүз. 

-
Гыйлемлек-хуплык, 


Наданлык-хурлык.

-
Ә хәзер аз гына ял итеп алыйк. Мин сезгә карточкалар бирәм, антонимы иптәшләрегездә. Сүзне укыгач, антонимы булган кеше торып басарга тиеш. (уен барышы 2-3 минут) Уен кызыклы булды. Эшне дәвам итәбез. 

Әдәби әсәрдә антонимнар

1.
Күпме җырлар оттым


һәм оныттым,


Тик арышлар җырын онытмам. 













(Ф.Шәфигуллин)

2.
Җырлый-җырлый күтәреләм


Тормышның үрләренә.


Шатлыгым да, хәсрәтем дә


Тик туган җирдә генә.













(Р.Рәсимов)

3.
Эндәшмәүчеләр турында 


Бернәрсә дә уйламагыз.


Яхшы, дип тә, яман -дип тә


Башлы. дип тә, надан дип тә, 



Олы дип тә, эре дип тә


Үле дип тә, тере дип тә-


Бернәрсә дә уйламагыз:


Үз сүзен әйтмәгән кеше


Ул беркем дә түгел әле













(И.Измайлова)

4.
Бай көз яхшы, тик шулай да 


Ярлы яз күркәмрәк 


Яз көне хаста җанның да 


Күңеле бүтәнрәк.













(Р. Фәйзуллин)

5.
Яшьлегендә күп тырышсаң, эшкә бирсәң чын күңел,


Каршыларсың картлыгыңны бик тыныч һәм бик җиңел.













(Г.Тукай)

6.
Иркәли дә белә бу җир,


Кырыслана да белә,


Ничә гасыр тиешенчә


Кунак каршылый белә.













(Р.Харис)

7.
Үлгәннәрнең кабрен бел,


Исәннәрнең кадерен бел!













(Ш.Галиев)

8. 
Тик ни файда, көчең филдәй булып,


Эшең булса чыпчык тезеннән!













(М. Җәлил) 

9. 
Уйнаган көннәрем бар, 


Уйлаган көннәрем бар, 


Татлы йокымнан сискәнеп 


Уянган төннәрем бар.













(Р.Гаташ)

10. Тик чуклары ак түгел,


Кан шикелле кып-кызыл...













(М. Җәлил)

Шигырьләрдәге капма-каршы мәгънәле сүзләр - антонимнарны тап. Язучылар аларны нинди максат белән кулланганнар? Алар нинди сурәтләү чарасы булып киләләр?

(карточка буенча эш). Шигырьләрдән антонимнарны табабыз. Алар ни өчен кулланылганнар? Бу нинди сурәтләү чарасы?

-
Җаваплар.

-
Укучылар, тактадан түбәндәге сүзтезмәләрне язып алыгыз һәм уйлагыз әле: Аларның мәгънәви үзенчәлеге нинди?

Ялкынлы яңгыр

җырсыз сандугач

Төтенсез ут

надан галим

сакаллы сабый

акыллы юләр

бай хәерче

юаш усал

-
Җаваплар.

Мондый каршылыкка корылган сүзләрне тел белемендә «оксюморон» дип йөртәләр. Дәфтәрләргә язып куйыйк. Әдәби әсәрләрдә дә без оксюмороннарны очрата алабыз. Мәсәлән, Ш. Галиев «Әрнеттерә торган шатлыгым син, Сөенечләр биргән сагышым...» - дип язган.

Дәрес тәмамланырга вакыт җитә, шуңа күрә, нәтиҗәләр ясыйк

•
«Антоним» нар нинди лексик күренеш?

•
-
Антитеза нәрсә ул? Әдәби әсәргә антитеза ни өчен кирәк?

•
- 
Нәрсә ул оксюморон?

•
- 
Җаваплар.

Өй эше.
-
Ә хәзер мин сезгә үзегезгә капма - каршы сүзләрнең мәгънәләрен кулланып иҗат итеп карарга тәкъдим итәм. Бу - безнең өй эше булачак. Тактада язылган сүзләрне кулланып «Кичәге һәм бүгенге көн» дип аталган хикәя язабыз.

Дәрес тәмам.
